
VhaEfesa 2:2 No vha ni tshi tshila nga u tevhela zwa shango ḽino, na zwa 
muvhusi a no langa thuṅwa dza Saṱhane dzi re tshikhalani; ndi wone 
muya u shumaho kha vha sa pfi Mudzimu.

Matiosi 6:10 hu vhuse Iwe, hu itwe zwine wa funa fhano fhasi unga ngeo 
ṱaḓulu.

Lukasi 22:42 “Khotsi anga, arali zwi tshi konea uri tshinwelo itshi ndi si tshi 
nwe, a tshi mphiri zwanga naa? Naho ndi tshi ralo, hu songo itwa zwine 
Nṋe nda funa, hu itwe zwi funwaho nga Iwe.”

Johanisi 16:7-9 Naho zwo ralo ndi ni vhudza ngoho ndi ri, u ṱuwa hanga ndi 
u ni tonda, ngauri nda sa ṱuwa, Mutiki ha nga ḓi kha inwi; fhedzi nda 
ṱuwa, ndi ḓo mu ruma. 8 Huno Ene a tshi ḓa u ḓo rovhedza shango a ḽi 
sumbedza uri vhutshinyi ndi mini, na uri vhuvhuya ndi mini na uri 
khaṱhulo ya Mudzimu ndi tshithu-ḓe. 9 U ḓo rovhedza shango vhutshinyi 
nga u ḽi sumbedza uri a ḽo ngo tenda Nṋe;

2 Timoti 2:10 Ndi zwine nda ḓi konḓelela zwoṱhe ndi tshi itela vhanangiwa 
vha Mudzimu uri na vhone vha tshidzwe nga Khristo Yesu vha ṋewe 
vhugala vhu sa gumi.

VhaRoma 15:20,21 Nṋe ndo lusa u ḓivhadza mafhungo maḓifha henefho 
fhedzi he dzina ḽa Khristo ḽa vha ḽi sa athu pfala, uri ndi si fhaṱe kha 
muteo we wa tewa nga muṅwe, 21 unga ho ṅwalwa ha pfi, “Vha sa athu 
vhudzwa ngae vha ḓo vhona; na vha sa athu pfa a tshi ambiwa vha ḓo 
ṱalukanya.”

Mishumo 2:36,37  “Zwi ḓivheni-ha inwi noṱhe Vhaisraele uri vhukumakuma 
onoyo Yesu we na mu vhamba kha tshifhambano Mudzimu o mu ita 
Muṋe wa zwoṱhe, o mu ita Mesia.” 37 Vhathu vha tshi pfa zwenezwo 
zwa vha ṱhavha, vha vhudzisa Pitrosi na vhaḽa vhaṅwe vhaapostola vha 
ri, “Zwino ri iteni-ha?”

VhaHeberu 4:2 Na riṋe ro pfa mafhungo maḓifha sa vhenevhaḽa. Hone 
naho vho a pfa ho ngo vha farisa tshithu ngauri a vho ngo a ṱanganedza 
nga lutendo.

Jeremia 24:7 Ndi ḓo vha ṋea mbilu ine ya ḓo nnḓivha uri ndi Nṋe Yahavee. 
Vha ḓo vha vhathu vhanga, Nṋe nda vha Mudzimu wavho, ngauri vha ḓo
vhuya kha Nṋe nga mbilu yavho yoṱhe.

Mishumo 16:14 Kha vhe vha vha vha tshi ḓi thetshelesa ri tshi amba, ho 
vha hu na muṅwe musadzi a ofhaho Mudzimu a no pfi Lidia a bvaho 
Thiathira. Onoyo o vha e murengisi wa masila matswuku a muridili. 



Muṋe washu a vula mbilu yawe a ṱanganedza zwe Paulo a amba.
Matiosi 13:14,15 Ndi hone hu tshi ḓo khunyelela vhuporofita ha Yesaya ha 

u ri, ‘Ni ḓo thetshelesa no thetshelesa ni si pfe; ni ḓo sedza no sedza ni 
si vhone. 15 Ndi uri mihumbulo ya havha vhathu yo gomala, vha 
konyolela matanda nḓevheni, vha bonya na maṱo. Vha sa ralo maṱo 
avho a nga ḓo vhona, na nḓevhe dzavho dzi nga ḓo pfa, na mbilu 
dzavho dzi nga ḓo ṱalukanya, vha rembuluwa vha vhuelela kha Nṋe, Nṋe
nda vho ḓo vha fhodza.’

Yesaya 6:9,10  Ndi hone a tshi ri, “Iyo vhudza vhathu havha u ri, “ ‘Sokonu 
dzula ni tshi thetshelesa, ni nga si ṱalukanye tshithu! Sokonu dzula ni tshi
sedza, ni nga si vhone tshithu!’ 10 “U tshi amba u gomadze mbilu dza 
havha vhathu, nḓevhe dzavho u dzi dzingise, maṱo avho u a swingise, 
uri maṱo avho a si vhone, nḓevhe dzi si pfe, mbilu dzi si ṱalukanye; vha 
sa ḓo rembuluwa nda vha fhodza.”

Markosi 4:11,12 A vha fhindula a ri, “Inwi no dzumbululelwa tshiphiri tsha 
muvhuso wa Mudzimu, hone vhaḽa vha si vhaṅwe nga riṋe vha vhudzwa 
mafhungo aya nga zwifanyiso, 12 hu u itela uri “ ‘naho vho sedza vha si 
vhone; naho vho thetshelesa vha si zwi pfe, uri vha sa ḓo rembuluwa, 
Mudzimu a vho ḓo vha hangwela!’ ”

Johanisi 12:39,40 Ndi zwone zwe vha si kone u fulufhela, ngauri ene 
Yesaya o dovha a ri, 40 “Mudzimu o swingisa maṱo avho, mbilu dzavho 
a rindidza, uri maṱo avho a si vhone, mbilu dzavho dzi si ṱalukanye, vha 
sa vho ḓo rembuluwa vha vhuelela ha Nṋe, Nṋe nda vho ḓo vha fhodza.”

VhaRoma 11:7,8 Mini-ha zwino? Ndi uri tshine Vhaisraele vha khou ḓi tshi 
ṱoḓa a vho ngo tshi wana; tsho waniwa nga vhe Mudzimu a vha ta; 
vhaṅwe vho rindidzwa, 8 unga ho ṅwalwa ha pfi, “Mudzimu o eḓedza 
mimuya yavho, a swingisa maṱo avho, a dzingisa na nḓevhe dzavho, na 
ṋamusi.”

2 VhaThesalonia 2:10,11 vha re nḓilani ya u lovha a vha fhura nga vhufhura
vhuvhi ha tshakha-tshakha. Vha ḓo lovha ngauri a vho ngo ṱanganedza 
ngoho vha i funa ya vha tshidza. 11 Ndi zwine Mudzimu a ḓi vha 
kumedza kha maanḓa a vhufhura uri vha tende mazwifhi.

Matiosi 13:18-23 “Zwino ipfani zwine tshifanyiso tsha muzwali tsha amba: 
19 Ane a pfa mafhungo a muvhuso wa Mudzimu a si a ṱalukanye, ha ḓa 
Muvhi a tswa mbeu yo zwaliwaho mbiluni yawe — ndi ene ane a 
fanyisedzwa nga mbeu ye ya wela nḓilani. 20 Ye ya ri i tshi zwalwa ya 
wela lukwarani zwi amba muthu ane a ri u pfa ipfi a mbo ḓi ḽi ṱanganedza
nga mbilu tshena, 21 hone vhunga hu si na hune ḽa nga ṱoka midzi khae,
ha lengi u wa. A tshi vho ṱhuphelwa ipfi ḽa Mudzimu na u tovholelwa ḽone 
u mbo ḓi gunea na zwenezwo. 22 He i tshi zwalwa ya wela vhukati ha 



mipfa, zwi amba uyo ane a ri o pfa ipfi ḽa Mudzimu ḽa pwanyeledzwa nga 
u vhilaela nga zwa vhutshilo na u xedzwa nga u funesa lupfumo, a si vhe
na mitshelo. 23 He i tshi zwalwa ya wela mavuni avhuḓi zwi amba uyo 
ane a ri u pfa ipfi ḽa Mudzimu a ḽi ṱalukanya, a ita na u aṋwa mitshelo. 
Muṅwe a aṋwa ḓana, muṅwe 60, muṅwe 30.”

2 VhaKorinta 3:15,16 Na ṋamusi musi vha tshi vhala bugu dza Mushe mbilu
dzavho dzi tshee dzo khurumedzwa nga lupila. 16 Hone Maṅwalo a tshi 
amba Mushe a ri, “Musi a tshi livhana na Muṋe washu lupila ulwo lu a 
khurumuwa.”

Yesaya 30:28  Mufemo wawe u swiela zwoṱhe unga mikumbela ine ya 
guma nga mukulo wa muthu; u fhefhera dzitshakha a vha lozwa, u vha 
longa ḓomu mulomoni, a vha pambusa vha xela tshoṱhe.

Hosia 11:3-7 Ndi Nṋe we nda dededza Efraimi, nda mu takula nga zwanḓa 
zwanga; hone ho ngo zwi ṱalukanya uri ndi Nṋe we nda mu fhodza. 4 
Ndo vha endedza nga vhuthu ndo vhofhekana navho nga lufuno. Vho 
vhona ndo vha rula dzhogo nda kotama nda vha nusa. 5 Izwi vha tshi ḓo
humela Egipita, vha tshi ḓo vhuswa nga khosi ya Ashuru, a si nge vha 
hana u vhuelela ha Nṋe naa? 6 Mafumo a ḓo ḽa miḓi yavho, tswinga dza 
khoro dza muḓi wavho dzi ḓo vunḓekanywa, vhutande he vha vhu tanda 
ha vha ḽa ṱhoho. 7 Vhathu vhanga vha ḓi fungelela u mpfuralela. Ndi 
zwone, vha ḓo ṱavha mukosi nga u pfa vhuṱungu ha dzhogo ye vha i 
hwala hone a hu na ane a ḓo vha rula yone.

Mishumo 26:18 U vha bonyolose u vha bvise swiswini uri vha dzhene 
tshedzani, u vha bvise zwanḓani zwa Saṱhane vha luvhe Mudzimu, vha 
mpfulufhele vha hangwelwe vhutshinyi havho vha kone-vho u vha 
vhathihi na vhakhethwa vha Mudzimu.’

2 Timoti 2:24-26 Muḓinḓa wa Mudzimu ho ngo fanela u lwa, tshawe hu vhe 
u itela vhoṱhe vhuthu, a vhe makone wa u funza, ane naho a tshi 
vhaiswa a si fhele mbilu, 25 naho o ṱangana na vhahanedzi a ḓi vha 
vhuedzedza nḓilani nga vhulenda, ngauri Mudzimu a nga ḓi vha a tshi 
funa u vha laṱisa vhuvhi havho uri vha ḓivhe ngoho 26 na u vha 
dzivhulusa uri vha ponyoke zwikwekweni zwa diabolo we a vha o vha 
fasha uri vha ite zwine a funa.

Nzumbululo 3:17-19  “ ‘Ni ḓifhima na ri: Ro pfuma hani! A ro ngo pfuma 
zwone! A ri lili tshithu! Ni ro itwa nga u sa ḓivha uri ni a ṱungufhadza. 
Hufha ni vhashai. Hufha ni mabofu. Hufha no tou swoto, no sala fhedzi. 
18 A si khwiṋe ni tshi ḓa kha Nṋe na renga musuku wo bviswaho 
manyelo nga mulilo na ḓo kona u vha vhapfumi vhukuma naa? Na renga
na zwiambaro zwitshena na konou pila bunyu ḽaṋu ḽi shonisaho. Na 
renga na mushonga wa u ḓodza maṱoni uri ni kone u vhona. 19 “ ‘Nṋe 



vhoṱhe vhane nda vha funa ndi ita ndi tshi vha kaidza na u vha 
nyambudza. Zwino-ha na inwi shandukani ni litshe mahodze ni vuse 
nungo.

2 VhaKorinta 7:10 Ndi uri u vhaisala hune Mudzimu a hu takalela hu laṱisa 
muthu vhuvhi a konou tshidzwa, a si tsha ḓisola. Hone u vhaisala nga 
nḓila ya vhathu zwi ḓisa lufu.

1 Mahosi 18:37 Muṋe washu, mphindule, mphindule nandi, uri vhathu 
havha vha ḓivhe uri Mudzimu ndi Iwe Muṋe washu, na uri u khou dovha 
u rembulusa mbilu dzavho uri dzi livhe ha Iwe.”

2 VhaKorinta 4:4 Vhenevho a vha tendi, ngauri mihumbulo yavho yo 
swifhadzwa nga mudzimu wa misi ino mivhi, uri vha si vhonetshelwe nga
tshedza tsha mafhungo maḓifha. One a amba vhugala ha Khristo a re 
Ene tshifanyiso tsha Mudzimu.

Lukasi 8:11-15  “Tshifanyiso itshi tshi amba hezwi: Mbeu ndi ipfi ḽa 
Mudzimu. 12 Yo welaho nḓilani zwi amba avho vhathu vhane vha ri vho 
pfa ipfi ḽa Mudzimu, Saṱhane a ḓa a tupula ipfi mbiluni dzavho uri vha sa 
ḓo ḽi tenda vha tshidzwa. 13 Yo welaho kha lukwara zwi amba avho 
vhane vha ri u pfa ipfi ḽa Mudzimu, vha ḽi ṱanganedza nga mbilu tshena, 
hone vhunga hu si na hune ḽa nga ṱoka midzi khavho, vha tou tenda 
tshifhinganyana; hu tshi ḓa tshifhinga tsha u lingwa nga Saṱhane vha a 
gunea. 14 Hune a tshi zwala ya wela mipfani zwi amba avho vhane vha 
ri vho pfa ipfi ḽa Mudzimu, zwi tshi ya phanḓa ḽa pwanyeledziwa nga u 
vhilaela zwa vhutshilo na lupfumo na madakalo a vhutshilo, vha si vhe 
na mitshelo. 15 Hune i tshi zwalwa ya wela mavuni avhuḓi zwi amba 
avho vhane vha ri u pfa ipfi ḽa Mudzimu nga mbilu nthihi yo ṱambaho, vha
ḽi vhulunga vha sa fheli mbilu, vha vhuya vha aṋwa mitshelo.

Mishumo 15:11 Hufha roṱhe riṋe na vhannḓa ri tshi tenda uri ri tou tshidzwa 
nga tshilidzi tsha Muṋe washu Yesu!”

VhaRoma 8:13 Arali ni tshi tshila nga u tevhela zwa tsiko yaṋu, tshaṋu ndi u
lovha; hone arali ni tshi vhulaha mishumo mivhi ya muvhili nga Muya, ni 
ḓo tshila.

